
Rapport etter tilsyn hos Firda Settefisk Alvøen AS på lokaliteten Alvøen 

Kontrollnummer: 2025.003.I.SFVL 
 
Denne rapporten gjeld tilhøve som vart funne på tilsyn den 21.10.2025 med Firda Settefisk Alvøen 
AS (organisasjonsnummer: 966950153) sitt landbaserte akvakulturanlegg på lokaliteten Alvøen. 
 
Ved ein feil frå vår side vart dessverre ikkje rapporten sendt ut då den skulle, det beklagar vi. 
 
Rapporten har følgjande delar: 

• Del 1: Resultatet av tilsynet 
• Del 2: Statsforvaltaren si vurdering og grunngjeving  
• Del 3: Informasjon om tilsynet 
• Del 4: Annan informasjon 

 

Del 1: Resultatet av tilsynet 

Denne delen gir ei oversikt over resultatet av tilsynet og kva de må gjere innan gitte fristar.  
Nærare omtale er gitt i del 2. 
 

Statsforvaltaren fann ingen avvik 
Statsforvaltaren fann ingen avvik på tilsynet.  
Avvik er manglande etterleving av krav fastsette i eller med heimel i lov. 
 

Statsforvaltaren gav merknader 
Vi har følgjande merknader: 
• Merknad 1: Dårleg miljøtilstand i resipienten 
• Merknad 2: Gjennomslag til overflata ved utsleppspunkt i 2022 

Merknad er eit tilhøve som vi meiner det er naudsynt å peike på for å ivareta ytre miljø, men som 
ikkje er manglande etterleving av krav fastsette i eller med heimel i lov. 
 

De må betale gebyr 
Firda Settefisk Alvøen AS må betale eit gebyr på 41 600 kr for tilsynet. 
 
 

Del 2: Statsforvaltaren si vurdering og grunngjeving  

Merknad 1: Dårleg miljøtilstand i resipienten  
Observasjonar på tilsynet og vår vurdering 
Anlegget har utslepp til Alvøpollen. Pollen er terskla og har naturleg avgrensa utskifting av 
botnvatnet. Jamfør utsleppsløyvet datert 29.01.2003 skal resipienten overvakast med 4-5 års 
intervall.  
 
Miljøranskingar frå 2016 og 2021 har dokumentert dårleg tilstand12. Granskingar frå 19963, 2016 og 
2021 viser redusert diversitet (H’) over tid ved stasjon 70 meter nedstrøms utsleppet og i 
djupområdet i Alvøpollen. Tilstanden (nEQR) viser også ein svak negativ trend frå 2016 til 2021 ved 
dei same stasjonane. I ein poll om lag 350 meter nordvest for utsleppet har diversiteten og 
tilstanden gått opp frå svært dårleg til dårleg.  
 
Resipienten til lokaliteten Alvøen er lite egna til å ta imot utsleppa. Tilstanden har vore forringa over 
tid, og trenden viser teikn til forverring i områda som tek imot dei partikulære utsleppa frå anlegget. 
Det er behov for tiltak for å redusere utsleppa frå anlegget til Alvøpollen. Dette kjem også fram av 
resipientgranskingane;  

• 2016 - Resipienten fremstår som begrenset og med dårlig kapasitet til å omsette det organiske 
materialet fra utslippet. Det anbefales at avløpet flyttes ut av dette området og ut til den større 
resipienten utenfor.  

• 2021 - Det anbefales som ved tidligere undersøkelser å flytte utslippet ut av Alvøpollen til den 
større resipienten Langholmen, da Alvøpollen som resipient er naturlig begrenset og med dårlig 
kapasitet til å omsette organisk materiale. 

 
Den dårlege tilstanden i resipienten vart tatt opp under kontrollen. Verksemda hadde dialog med 
statsforvaltar i 2016 om eventuelle tiltak. Verksemda har tidlegare henta inn prisar for både reinsing 
og forlenging av rør, men skriftleg dokumentasjon vart ikkje lagt fram under kontrollen. Verksemda 
har sjølv vurdert at det ikkje er anledning til å ta i bruk nye areal på land.  
 
Statsforvaltar har i etterkant av tilsynet sjekka skriftleg kommunikasjon frå denne tida. Firda skreiv 
den gongen at det vart starta prosess med å kartlegge moglegheitene for å avgrense påverknad på 
Alvøpollen (brev datert 07.03.2017). Det har sidan ikkje vore dialog om vegen vidare.  
 
Verksemda opplyste under kontrollen om at ny resipientgransking i Alvøpollen vert gjennomført i 
2026.  

 
1 Firda Seafood Group AS Resipientundersøkelse Alvøen, 2016. Akvaplan-niva rapport 8244.01.  
2 Resipientundersøkelse iht. NS9410:2016 Firda Settefisk Alvøen AS (Lokalitet 11579). Prøvetaking 29. april 2021. Stim, prosjektnummer 1801.  
3 Marinbiologisk undersøkelse av miljøforholdene i grunnesonen og Alvøen. Universitetet i Bergen, på oppdrag fra Bergen kommune. 
Rapportnummer 2, 1996.  

Utslepp frå kommunalt avløp vart flytta ut forbi terskelen til Alvøpollen eingong etter 2015, og 
utsleppa frå anlegget er i dag største kjelde til organiske utslepp innafor terskelen. I samband med 
bygging av Sotrasambandet vert det utslepp til vatna ovanfor anlegget som også er ferskvasskjelde 
for anlegget. Verksemda opplyste under tilsynet om at dei har dialog om tilstanden i vatna, og at det 
vert gjort jamleg prøvetaking. Det har vært observert auke i nitrat i vatnet.  
 
Gjeldande utsleppsløyve er gamalt (2003), og fleire av vilkåra er utdaterte sett i lys av den faktiske 
aktiviteten på anlegget og dagens kunnskap om miljøverknader av utslepp frå akvakulturanlegg. Det 
er behov for å oppdatere utsleppsløyvet med vilkår som følger dagens standard til best tilgjengelege 
teknologi, og som sikrar ei tilfredsstillande tilstand i resipienten. Løyve som er over 10 år gamle kan 
endrast med oppdaterte vilkår som følger av dagens kunnskap og faktiske forhold, jf. § 18 tredje 
ledd i forureiningslova.  
 
 

Merknad 2: Gjennomslag til overflata ved utsleppspunkt i 2022 
Observasjonar på tilsynet og vår vurdering 
Flyfoto frå 2022 viser at utsleppa ved Alvøen gjekk til overflata (sjå bilde under). Dette vart tatt opp 
med verksemda under kontrollen. Verksemda opplyste om at dei ikkje har fått klage frå naboar.  
 
Gjennomslag til overflata kan lede til at fôrrestar og fekaliar flyt rundt i overflata og kan forureine 
strandsona. Sidan denne forureininga inkluderer fôr kan det også gjere at det samlar seg fuglar i 
området.  
 
Utsleppsløyve av nyare dato har standardvilkår om at det ikkje skal vere gjennomslag til overflata. 
Som nemnt i merknad 1 er det trong for oppdatering av løyvet.  
 

  
Figur 1. Flyfoto frå 2022 som viser gjennomslag til overflata for avløpsvatnet frå utsleppspunktet til lokalitet Alvøen 
(henta frå FINN kart). 
 

https://kart.finn.no/

Vedtak om gebyr 
Statsforvaltaren varsla eit gebyr på 51 900 kr for tilsynet. På grunn av mindre tidsbruk enn venta har 
vi justert ned gebyret. 
 
Statsforvaltaren vedtar at Firda Settefisk Alvøen AS må betale eit gebyr på 41 600 kr for tilsynet. 
Dette svarer til sats 2 for tilsyn av inntil ein dags varigheit og er gitt på bakgrunn av tida som har gått 
med. Vedtaket er gitt med heimel i forureiningsforskrifta § 39-7. 
 
De vil få tilsendt ein faktura frå Miljødirektoratet for innbetaling til statskassa.  
 
Statsforvaltaren er pålagt å ta gebyr for tilsyn på forureiningsområdet. Gebyret skal dekke kostnader 
med førebuing, gjennomføring og oppfølging av kontrollen. Vi viser til varsel om gebyr som vart 
sendt på mail 20.10.2026, og til forureiningsforskrifta kapittel 39 for ytterlegare informasjon om 
innkrevjing av gebyr til statskassa.  
 
De har rett til å klage 
De har rett til å klage på vedtaket om gebyr. Retten til å klage er gitt i forvaltningslova kap. VI. Ein 
klage bør grunngjevast skriftleg og skal sendast til Statsforvaltaren seinast innan 21.08.2026. Ein 
eventuell klage vil ikkje få oppsetjande verknad, og gebyret som er fastsett må betalast inn. Dersom 
klagen vert tatt til følgje, vil for mykje innbetalt beløp bli refundert.  
 
 

Del 3: Informasjon om tilsynet 

Gjennomføring av tilsynet 
Tilsynet er gjennomført for å kontrollere om gjeldande krav som er fastsette i eller med heimel i 
forureiningslova, vert haldne. Vår heimel for å føre tilsyn er forureiningslova § 48. Rapporten gir 
ingen fullstendig tilstandsvurdering av Firda Settefisk AS sitt miljøarbeid eller miljøstatus. 
 
Det var nasjonal tilsynsaksjon med landbaserte akvakulturanlegg i 2024. Statsforvaltaren i Vestland 
har fortsett med tilsyn ved anlegg som ein ikkje nådde i 2024.  
 

Frå Statsforvaltaren deltok: Kontaktperson hos verksemda: 
• Tom Pedersen 
• Amalie Johannessen 
• Hedda Dugstad Østgaard 

 

• Markus Braanaas 

Anlegg  
Følgjande av Firda Settefisk Alvøen AS sine anlegg vart kontrollerte under tilsynet: 

• Alvøen 
 

Tema  
Følgjande tema vart kontrollerte: 

• Utsleppskontroll for utslepp til vatn 
• Internkontroll 

• Miljøovervaking 

Regelverk 
Tilsynet omfatta følgjande regelverk: 

• Lov om vern mot forurensninger og om avfall (forurensningsloven) og tilhøyrande forskrifter 
• Forskrift om begrensning av forurensning (forurensningsforskriften) 
• Forskrift om gjenvinning og behandling av avfall (avfallsforskriften) 
• Forskrift om systematisk helse-, miljø- og sikkerhetsarbeid i virksomheter 

(internkontrollforskriften)  
• Anlegget sitt løyve etter forureiningslova, datert 29.01.2003 (utsleppsløyvet) 

 

Dokumentasjon 
Følgjande dokumentasjon vart nytta for å verifisere faktiske tilhøve: 

• Årsrapportering til Statsforvaltaren om utslepp til vatn frå 2019 - 2023 
• Miljøgranskingar frå 1996, 2016 og 2021 
• Bilete frå flyfoto henta frå FINN kart 

 

Del 4: Annan informasjon 

Andre tilhøve 
 
Om anlegget 
Det har vore drift ved anlegget sidan 1986. Anlegget ligg i ein gamal papirfabrikk, og verksemda 
fortel at bygga som anlegget ligg i er delvis verna. Det vert produsert smolt og yngel i mange små 
kar. Verksemda opplev at anlegget er arbeidskrevjande, men at drifta går godt. 
 
Brot på produksjonsramme 2019-2023  
Ramme for utsleppsløyvet datert 29.01.2003 har grense for årleg fôrforbruk på 143 tonn og 
maksimal årleg produksjon på 110 tonn biomasse. Verksemda sendte produksjonstal for 2019-2023 
til oss i 2024.  
 
Rapporterte produksjonstal viser at den årlege produksjonen har vore høgare enn grense i løyvet frå 
2019 til 2023, medan fôrforbruket har vore innafor grensene. Fôrfaktoren som ligg til grunn i løyvet 
er svært høgt og må sjåast i samanheng med kva det vart søkt om da løyvet vart gitt i 2003. 
Verksemda opplyste under tilsynet om at dei har stort fokus på å halde fôrforbruket nede. 
Fôrfaktoren på anlegget har i perioden 2019 til 2023 vore under snittet for settefiskanlegg i Vestland 
som har rapportert utsleppstal til oss.  
 
Overproduksjon av fisk ved Alvøen vart tatt opp under tilsynet. Verksemda vart merksame på 
biomassetaket i utsleppsløyvet då dei fekk brev om årsrapportering frå Statsforvaltaren (26.01.2024) 
og har avviksbehandla saka. Verksemda opplyser om at dei har oppretta ny produksjonsplan med 
redusert produksjon.  
 
Internkontrollen fanga ikkje opp brot på utsleppsløyvet fram til 2023, men etter brev frå 
statsforvaltaren har verksemda tatt grep for å rette opp dette. Produksjonen ved anlegget er tatt 
ned etter at avviket vart oppdaga. Innrapporterte tal viser at produksjonen har vore innafor ramma i 
løyvet i 2024 og 2025. 
 

https://kart.finn.no/

Om løyve som er av eldre dato 
Utsleppsløyvet for Alvøen er gamalt (29.01.2003), og fleire av vilkåra er utdaterte sett i lys av den 
faktiske aktiviteten på anlegget og dagens kunnskap om miljøverknader av utslepp frå 
akvakulturanlegg. Det er trong for å oppdatere løyvet slik at det vert i tråd med dagens krav til 
bransjen. Verksemda har anledning til å kome med innspel til korleis de kan møte utfordringane 
som kjem fram av merknad 1 og merknad 2. Løyve som er over 10 år gamle kan endrast med 
oppdaterte vilkår som følger av dagens kunnskap og faktiske forhold, jf. § 18 tredje ledd i 
forureiningslova.  
 
Miljødirektoratet jobbar med å foreslå standardiserte krav til landbaserte akvakulturanlegg. Vi ventar 
med ein full gjennomgang og oppdatering av gamle løyver (der det ikkje er søkt om endring av 
produksjonen) til vi får meir informasjon om kva som blir lagt vekt på i Miljødirektoratet sitt 
standardiseringsarbeid.  
 
Rapportering til Altinn og Vassmiljø 
Verksemda har rapportert miljøgranskingane som vart gjennomført i 2016 og 2021 til Altinn, og 
rapportane ligg tilgjengeleg i fiskeridirektoratet sin kartteneste (Akvakultur).  
 
Rapportar frå miljøgranskingar også bør tilgjengeliggerast for det offentlege via rapportering til 
databasen Vannmiljø. Resultata blir da tilgjengelege via Vannmiljø.  
 
 

De kan kommentere på rapporten 
De har høve til å kommentere på faktiske feil i denne rapporten. Eventuelle kommentarar må 
sendast til Statsforvaltaren innan 08.08.2026.  
 
 

Rapporten er offentleg  
Denne rapporten vil vere offentleg tilgjengeleg via postjournalen til Statsforvaltaren i Vestland på 
einnsyn.no, i tråd med offentleglova.  
 
Rapporten vil også vere tilgjengeleg på nettstaden Norske Utslipp, www.norskeutslipp.no. 
 
 
 
 
 
 
 
Med helsing 
 
Amalie Johannessen  
rådgjevar 

  
 
Hedda Dugstad Østgaard 
rådgjevar 

 
Dokumentet er elektronisk godkjent 
 
 
 
 

https://portal.fiskeridir.no/portal/apps/webappviewer/index.html?id=87d862c458774397a8466b148e3dd147
https://vannmiljo.miljodirektoratet.no/
http://www.norskeutslipp.no/

Kopi til: 
BERGEN KOMMUNE Postboks 7700 5020 BERGEN 

 
 

Mottakerliste: 

